
  

... als ich ein kleines Mädchen war 

 
Als die Fraa gesdern vom HL hoomkumme iss, war se zimlich 
noochdenklich. Unn als ich se gefroocht habb wasse dann hätt, hott-
se gesacht: Ei nix. Ich habbse oogeguckt unn gedenkt, no ja, sie 
werrd merrs noch verzähle. 

Unn dann beim Middaachesse hottse merrs verzählt. Doo hottse 
doch on de Kass gestonne unn zwaa Fraue hinner ihr hawwe 
sesomme geschwätzt. Unn doo hottse geheert wie die oo gesacht 
hott: „... als ich ein kleines Mädchen war ...“ unn genau dess hottse 
de gonz Moin beschäfdicht. 

„Als ich ein kleines Mädchen war“ odder aach „Wie ich enn kloo-
ne Bub war“: so Worte sinn werklich in de Laach, unseroons grad 
jetz vor Weihnachte noochdenklich ze mache. Kimmt oom doch uff 
oomol ebbes in de Sinn was merr vor lauder onnern Sache schunn 
long vergesse hott. 

Ich waaß nit wie dess bei dir iss, hott die Fraa mich gefroocht, 
awwer grad jetz vor Weihnachte fällt merr so monches oi, wies als 
Kind gewese iss. Vor allem dasses doomols so unendlich long ge-
dauert hott von Allerheiliche bis Weihnachte unn dass so enn Ad-
ventskalenner mett soine vierunnzwonzich Diercher so ewich long 
doo gehonge hott bis endlich, endlich dess letzde Diersche on Hei-
lich Owend uffgemacht werrn konnt. Warum kam uns als Kinner nit 
nor die Zeit vor Weihnachte so unendlich long vor? - ess iss doch 
aach so dassmer moone, die Sommer wärn doomols so long gewese 
- waaßt du dess villeicht? 

Ich habb de Kopp geschittelt: Ich waaß es aach nit. Ich moone 
nor, die Daache als merr Kinner gewese sinn warn all neu unn un-
verbraucht, jeder Daach hott vor uns geleeche wie e unbeschriwwe 
Blatt. Alles uff de Welt war vorher noch nit doogewese, es hott uns 
neigierich gemacht unn iwwer alles hawwe merr gestaunt. Unsern 
Kopp war noch nit so voll wie heit unn jeden Daach iss was Neies 
enoikumme. Weil als Kind lebsde immer in de Geechewart, du host 
noch koo Gedonke on die Vergangeheit unn on die Zukunft. 

Ach ich waaß nit, hott die Fraa mettem Kopp gewackelt, ob dess 
de Grund iss. 

Doch, doch, habb ich gesacht, so ähnlich musses gewese soi 
unn e bisje was defoo erlewe merr heit noch wenn merr irchentwo 
hiefahrn, die Rückreis kommt oom immer kerzer vor als die Hinfahrt. 
Odder wenn merr zwaa Woche dorthie e Reis mache wo merr noch 
nit warn. Die erst Woch iss alles nei, mir gucke uns um unn staune 
unn so e Woch iss long – unn die zweit Woch, noochdem merr die 
Geechend kenne, vergeht „grad wie im Fluch“. Unn je älder merr 
werrd umso mehr bisde schunn uff de Rückreis: Fast alle Daach die 
merr erlewe warn so schunn emol doo. Unn deshalb, so moon ich, 
vergehn die Daache, die Woche unn die Johrn immer schneller. 



  

Solle merr also widder werrn wie die Kinner?, hott die Fraa mich 
gefroocht. 

Um Gotteswille nit, dess kimmt noch frieh genuch. Awwer mon-
chmol sollt merr schunn droo denke, sich im Kopp e bisje Platz frei 
ze halle ferr was Neies, fer ebbes wo merr noch staune konn. Muss 
merr sich dann schunn middaachs de Kopp vollhaache losse mettem 
Noochrichtemüll von all dem Dreck in de Welt? Naa, aach mir Alte 
kennte e bisje mehr in de Daach enoi lewe unn dann werrn merr vil-
leicht feststelle, dass aach bei uns die Zeituhr im Kopp e bisje 
longsomer geht. 

Die Fraa hott mich oogeguckt: Unn on dess Letzdere werr ich 
dich demnächst erinnern. 
 
Eiern Honnes  


